
ԱՐՎԵՍՏ ԵՎ ՄՇԱԿՈՒՅԹ 
 

  Գեղամ Ասատրյան 

  Ավետիս Գրիգորյան 

 

ՄԱՔՐԱՎԱՆՔԻ ԽԱՉՔԱՐԵՐԸ (XII-XIV ԴԴ.) 
 

Հիմնաբառեր. Մաքրավանք, XII-XIV դդ. խաչքա-

րեր, պատկերագրություն, խաչքարագործության դպրոց-

ներ, պեղումներ, նորահայտ ստեղծագործություններ։ 

 

ՄՈՒՏՔ 

Կոտայքի մարզի Հրազդան քաղաքում գտնվող Մաքրավանքի համալիրի տարածքում կան 

տարբեր դարերի բազմաթիվ խաչքարեր: Դատելով պատկերագրական և ոճական բազմազա-

նությունից, հորինվածքային առանձնահատկություններից ու տեխնիկական մշակումներից՝ 

դրանք ընդգրկում են խաչքարային մշակույթի ողջ շրջափուլը` IX-XVII դարերը: 

Մաքրավանքի խաչքարերի մի մասին արդեն անդրադարձել ենք նախկինում: Մասնավո-

րապես, խոսքը վերաբերում է վաղ շրջանի` IX-XI դդ. խաչքարերին1: 

Սույն հետազոտության գլխավոր նպատակը խաչքարային արվեստի ծաղկման շրջանի՝ 

XII-XIV դդ. խաչքարերի ձևավորման շրջանի լուսաբանումն է, երբ դրանց հորինվածքային ա-

ռանձնահատկությունները դառնում են վառ արտահայտված: Մաքրավանքում կան նմանօրի-

նակ տասնյակ նմուշներ, ինչի մասին վկայում են ոչ միայն նշված ժամանակաշրջանին բնորոշ 

հորինվածքային լուծումներն ու պատկերագրական-բովանդակային և ճարտարապետական 

բազմազանությունը, այլև մի մասի դեպքում` խաչքարերի թվակիր արձանագրությունները: 

    

ԽԱՉՔԱՐԵՐԻ ՁԵՎԱՎՈՐՄԱՆ ԸՆԹԱՑՔԸ XII-XIV ԴԴ. 

Ձևերի ոչ տեսանելի բազմազանությունը բավականին բարդացնում է խաչքարային արվես-

տի զարգացման վաղ շրջանին` IX-XI դդ. նվիրված յուրաքանչյուր հետազոտություն: Ոչ թվակիր 

խաչքարերի ուսումնասիրության դեպքում դրանց ոճական և հորինվածքային տարբերակումնե-

րը բավականին բարդ է ներկայացնելը, ինչը վաղ շրջանի (IX-XI դդ.) խաչքարերը ուսումնասիրե-

լիս հաճախ առաջ է բերում դրանց թվագրման հավանական շփոթ: 

Հետազոտությունները ցույց են տվել, որ զարգացման վաղ շրջանում՝ IX-XI դդ., և ավարտա-

կան փուլում` XIV-XVII դդ., խաչքարերի ճարտարապետական ձևերը և գեղարվեստական հորին-

վածքները ամենուր գրեթե միանման են2: Այլ է իրավիճակը XII-XIV դդ.: Մի կողմից արձանագիր 

աշխատանքների թվաքանակի համեմատաբար մեծացումը, մյուս կողմից՝ խաչքարագործ վար-

պետների` երբեմն կատարելության աստիճանի հասնող քանդակագործական աշխատանքը 

խաչքարերի վրա, դրանցից յուրաքանչյուրի հստակ ընդգծված առանձնահատկությունները և 

տարբերությունները ոչ միայն նախորդող և հաջորդող դարերի խաչքարերից, այլև իրարից, թույլ 

են տալիս խոսելու այն բազմազանության մասին, որ առաջ է գալիս նշված ժամանակահատվա-

ծում: XII-XIV դդ. ողջ խաչքարային մշակույթում նկատելի են նոր շեշտադրումներ: Բացի խաչից՝ 

վարպետները սկսում են մանրամասնությամբ հարդարել նաև եզրագոտիները, քիվը, իսկ վարդ-

յակն ու արմավազարդերը առավել կայուն տեղ են սկսում զբաղեցնել հորինվածքում: Հենց այս 

շրջանում է, որ լայն տարածում են ստանում պատկերաքանդակները, իսկ կենտրոնական խաչին 

                                                           
* Հոդվածը ներկայացվել է 15.05.2020 թ., գրախոսվել՝ 21.05.2020 թ., ընդունվել տպագրության՝ 15.06.2020 թ.: 
1 Տե´ս Ասատրյան Գ., 9-11-րդ դդ. խաչքարերը Մաքրավանքում, «Վէմ» համահայկական հանդես, №2 (62), ապրիլ-

հունիս, 2018, էջ 155-164: Գրիգորյան Ա., Ասատրյան Գ., Մաքրավանքի նորահայտ խաչքարերը (Թ.-ԺԱ. դարեր), 

«Բանբեր մատենադարանի», 2020 թ., (հոդվածը գտնվում է հրատարակման ընթացքում):  
2 Տե´ս  Варданесова Т., Культура Хачкаров Арагацотна и Котайка IX-XVII вв., Е., 2016, с. 155. 

զուգահեռ հորինվածքի տարբեր մասերում տեղադրվում են ավելի փոքր խաչաքանդակներ1: 

Խաչքարային մշակույթին մի ստվարածավալ ուսումնասիրություն նվիրած հետազոտող  Հ. Պետ-

րոսյանը նշում է, որ այս ժամանակաշրջանի ամենամեծ նվաճումը խաչքարի բազմագործառ-

նությունը և անհատականացումն էր, որը խթանեց արվեստի անկրկնելի օրինակների մի ընդար-

ձակ շարքի ստեղծումն ընդհուպ մինչև XIV դ. երկրորդ քառորդը2: 

Համընդհանուր զարգացումը չի շրջանցել նաև Մաքրավանքը: Խաչքարային արվեստի 

ծաղկման շրջանը Մաքրավանքում համընկնում է գլխավոր եկեղեցու կառուցման ժամանակա-

հատվածին. գլխավոր եկեղեցու կառուցման մասին վիմագիրն արձանագրված է հարավային ա-

վանդատան մուտքի վերևում և պատմում է այն մասին, որ Սնպատ (իմա´ Սմբատ) իր կնոջ և 

երկու որդիների հետ միասին 1211 թ. կառուցել է եկեղեցին3: Մաքրավանքում շինարարական և 

խաչքարակերտման զարթոնքը XIII դարասկզբին ուներ նաև տարածաշրջանային-քաղաքական 

պատճառներ և պայմանավորված էր Զաքարյանների ազատագրական պատերազմի հաջո-

ղություններով, սելջուկյան արշավանքների հետևանքով առաջացած քաղաքական, տնտեսա-

կան և մշակութային ճգնաժամի հաղթահարմամբ: Իսկ մինչ այդ՝ հատկապես XII դ. առաջին կե-

սում, ստեղծվում են սակավ օրինակներ, որոնց մեծ մասը ավելի շատ հիշեցնում են խաչքարային 

հորինվածքի զարգացման նախնական օրինակները4: 

 

ՄԱՔՐԱՎԱՆՔԻ XII-XIV ԴԴ. ԽԱՉՔԱՐԵՐԻ ՀՈՐԻՆՎԱԾՔԱՅԻՆ ԵՎ ՊԱՏԿԵՐԱԳՐԱԿԱՆ 

ԱՌԱՆՁՆԱՀԱՏԿՈՒԹՅՈՒՆՆԵՐԸ  

Մաքրավանքի XII-XIV դդ. խաչքարերի շարքում ուշագրավ են հատկապես մի քանի թվա-

կիրները, որոնք իրենց պատկերագրական և հորինվածքային լուծումներով լիովին կրում են դա-

րաշրջանի մտածողության կնիքը: Դրանցից մեկը գլխավոր եկեղեցու մուտքի մոտ գնտվող 5 

1221 թ. խաչքարն է (նկ. 1): Նախ, ինչպես առավել բնորոշ է խնդրո առարկա ժամանակահատ-

վածի խաչքարերին, այս դեպքում ևս գործ ունենք համեմատաբար խոշոր չափերի աշխատան-

քի հետ՝ 87x194 սմ, ինչն առավել տարածված է ստորև ներկայացվող և XIII դ. 20-ականների վեր-

ջից ընդհուպ 50-ականների վերջը թվագրվող խաչքարերի դեպքում: Այս խաչքարի վերին հատ-

վածն աչքի է ընկնում լայն քիվով, իսկ ստորին հատվածը՝ մեծ և խաչքարի կառուցվածքում ու-

րույն տեղ զբաղեցնող վարդյակով, ինչը ևս առավել ակնառու է վանքի համաժամանակյան մյուս 

ստեղծագործություններում: Անմշակ ետնախորշով խորանում՝ խաչի վերին թևի կողքերին, 

միայն թվականը նշող հակիրճ արձանագրությունն է։ 

Հորինվածքային և կառուցվածքային առումներով նախորդ խաչքարին բավականին նման 

մեկ ուրիշը կանգնած է համալիրի արևելյան կողմի խաչքարաշարքում (նկ. 2): Խաչքարագործ 

վարպետների ձեռագրերի նմանությունը ակնհայտ է երկու աշխատանքներում: Չափերը գրեթե 

համընկնում են՝ 93x202 սմ։ Այս խաչքարը ևս պահպանում է արդեն դասական դարձած կառուց-

վածքային ոճը՝ վարդյակ, ծագող արմավազարդեր, խորան, քիվ: Երկու խաչքարերի դեպքում էլ 

նույնն է նաև խաչի թևերի ավարտը: 

Այս խմբի խաչքարերի ոճական հանգուցալուծումը տեսնում ենք համալիրի միանավ եկե-

ղեցու դիմաց կանգնեցված խաչքարի օրինակով (նկ. 3): Ինչպես նախորդ ստեղծագործությունը, 

սա ևս թվագրություն չունի, սակայն նրա պես պահպանում է ոճական ու հորինվածքային 

կրկնությունները և խաչքարագործ վարպետների ձեռագրերի նմանությունները վերը քննարկ-

ված 1221 թ. խաչքարի հետ: Խաչքարի չափերը կրկին գրեթե նույնն են նախորդ երկուսի հետ՝ 

                                                           
1 Տե´ս Պետրոսյան Հ., Խաչքար, Ե., 2015, էջ 22:  
2 Տե´ս նույն տեղում, էջ 23: 
3  Արձանագրության վերծանության վերաբերյալ օգտակար քննարկումների համար մեր խորին շնարհակալու-

թյունն ենք հայտնում վիմագրագետ Գագիկ Սարգսյանին։ 
4 Հմմտ. Առաքելյան Բ. և այլք, Հայաստանը զարգացած ֆեոդալիզմի դարաշրջանում (IX դ. կեսից մինչև XIV դ. կե-

սերը), «Հայ ժողովրդի պատմություն», հ. III, Ե., 1976, էջ 529-540; Պետրոսյան Հ., Խաչքար. ծագումը, գործառույթը, 

պատկերագրությունը, իմաստաբանությունը, Ե., 2007, էջ 128: 
5 Խաչքարերի գտնվելու վայրը նկարագրվել է մինչ 2018 թ. պեղումները և դեռևս ընթացող վերականգնման և բա-

րեկարգման աշխատանքները եղած իրավիճակով։ 

95x203 սմ: Պահպանվում է նաև արդեն դասական դարձած կառուցվածքը: Դատելով եզրագո-

տիների և քիվի զարդանախշերից՝ խաչքարագործը առավել համարձակ և «նորարարական» լու-

ծումներ է փորձել տալ աշխատանքին, որի դրսևորումներից մեկը քիվի մեջտեղում փոքրիկ խա-

չաքանդակն է: Ըստ ամենայնի, վերջին երկու խաչքարերը ևս կարող են դասվել Մաքրավանքի 

XIII դ. առաջին քառորդի խաչքարերի շարքին: 

Նմանատիպ և նույն ժամանակահատվածի մեկ այլ խաչքար է կանգնած միանավ եկեղեցու 

արևելյան կողմում (նկ. 4): Սրա չափերը ավելի փոքր են, քան նախորդներինը՝ 87x183 սմ, բայց 

գործ ունենք բավական զարդարուն ստեղծագործության հետ: Խաչը հենված է ուղղաձիգ արմա-

վազարդերի վրա, վերին հատվածում նռներ են: Թեև, ի տարբերություն նախորդ աշխատանքնե-

րի՝ խաչի ստորին հատվածում բացակայում է վարդյակը, այդուհանդերձ այն ոճային առումով 

նմանություններ ունի քննարկվող շարքի խաչքարերի հետ1: Նման ձեռագիր ենք տեսնում նաև 

(խաչքարի ստորին հատվածը) Կոտայքի այլ վայրերի՝ մասնավորապես Նեղուցավանքի և Մեղ-

րաձորի խաչքարերի օրինակներում2 ։ Մեղրաձորի նշված ստեղծագործությունը թվակիր է և 

կրկին XIII դ.  առաջին քառորդի է (1224 թ.)։ 

XIII դ. 20-ական թթ. վերջերից Մաքրավանքում և առհասարակ Հրազդանի տարածաշրջա-

նում վարդյակից վեր խաչակիր ձեռքերի և ըստ այդմ՝ խաչի կողքերին փոքր խաչաքանդակների 

պատկերումը դառնում է օրինաչափ: Այդպիսի լավագույն օրինակներից է գավթի՝ ներքուստ հա-

րավային կողմի պատաշարում ներառված խաչքարերից մեկը (նկ. 5): Խաչքարի վերին՝ քիվի 

հատվածը և ստորին մի փոքրիկ հատված կոտրված են։ Կողային նիստերին և դիմերեսին՝ հիմ-

նախաչի շուրջն ու ստորին հատվածն ընդգրկող արձանագրությունից տեղեկանում ենք, որ խաչ-

քարը 1229 թվականի է: Խաչքարի ստորին հատվածում ողջ լայնությամբ մեծ վարդյակն է: Թեև 

առաջին հայացքից նշմարելի են անմշակ ետնախորշը և ազատ տարածությունները, սակայն 

դրանք բնավ ազդեցություն չեն թողնում խաչքարի՝ մանրանկարչական ճշգրտությամբ կատար-

ված հորինվածքային գեղեցկության վրա: Ինչպես նշվեց, խաչի հորիզոնական թևերից ներքև 

փոքր խաչաքանդակներ են՝ խաչակիր ձեռքերով բռնված, իսկ խաչի վերին թևերին՝ նռան և 

ծաղկի մոտիվների համադրությամբ խոշոր քանդակներ։ Խաչքարի չափերը բավականին մեծ են՝ 

110x215 սմ, իսկ միայն վարդյակի տրամագիծը՝ շուրջ 60 սմ: Խոսելով խոշորաչափ վարդյակնե-

րի մասին, ինչպիսիք կան նաև վերը քննարկած շարքում (նկ. 1-3), Տ. Վարդանեսովան նշում է, որ 

այն հիմնականում հանդիպում է հազվադեպ և բնորոշ է երկու հարևան մարզերի՝ Կոտայք-Արա-

գածոտնի «աշտարակյան» տիպի խաչքարերին, սակայն հանդիպում է նաև ժամանակի խոշոր 

հոգևոր կենտրոններ Բջնիում, Մաքրավանքում, Նեղուցավանքում3: 

Գավթի` ներքուստ հարավային կողմի պատաշարին՝ 1229 թ. խաչքարի կողքին, թեքութ-

յամբ դրված մեկ այլ խաչքար կա՝ 94x134 սմ պահպանված չափերով (նկ. 6): Հյուսածո եզրագո-

տիներից և հիմնախաչից զատ՝ աշխատանքի վրա կրկին աչքի են ընկնում խաչակիր ձեռքերը: 

Ի տարբերություն քննվող ժամանակաշրջանի մյուս աշխատանքների զգալի մասի` խաչի ստո-

րին հատվածում խաչքարը զարդարող այլ բաղադրիչներ (վարդյակ, ընդգծված ուղղահայաց ար-

մավազարդեր, աստիճաններ) կարծես թե չկան4: Դատելով հորինվածքային լուծումներից` այս 

դեպքում ևս ըստ ամենայնի գործ ունենք XIII դ. առաջին կեսի ստեղծագործության հետ: 

Պատաշարի նույն շարքում թեքությամբ դրված է նշված ժամանակաշրջանի մեկ այլ աշխա-

տանք ևս` 78x155 սմ չափերով (նկ. 7): Խաչքարի հիմնախաչից վերև ընկած վերնամասը կոտր-

ված է: Աչք են զարնում հորինվածի յուրօրինակ լուծումները. կենտրոնական խաչը հենված է ծա-

գող ուղղահայաց արմավազարդերի վրա, որից ներքև երկու համեմատաբար փոքր խաչաքան-

դակներ են: 

                                                           
1 Խաչքարի քիվը մինչ պեղումները գտնվում էր գավթի հարավային պատի շարվածքում, որտեղից դուրս է բերվել 

և նախատեսվում է առաջիկայում ամրացնել խաչքարին։ 
2 Տե´ս Варданесова Т., Культура Хачкаров Арагацотна и Котайка IX-XVII вв., նկար 200, 203։ 
3 Տե´ս նույն տեղում, էջ 112: 
4 Խաչքարի քիվը և ստորին մասը բացակայում են։ 

XII-XIV դդ. խաչքարերի անհատականացմանը զուգահեռ առաջանում են նաև գեղարվես-

տական դպրոցներ1: Մասնագիտական գրականության մեջ այդ դպրոցներից Արագածոտն-Կո-

տայքի խաչքարերի «հրազդանյան» տիպի աշխատանքները նշված ժամանակահատվածում 

բաժանվում են երկու խմբի: Առաջին խնբի խաչքարերին բնորոշ են առավել կոթողայնությունը և 

հնարավորինս պարզ հորինվածքները, երկրորդին՝ հարուստ կառուցվածքը, դեկորատիվ մո-

տիվները, և կատարողական բարձր վարպետությունը: Երկրորդ խմբի լավագույն օրինակները 

հայտնի են Բջնիից և Մաքրավանքից2: 

Մաքրավանքում խաչքարագործության ուրույն դպրոցի գոյությունն ավելի ակնառու է XIII 

դ. կեսերից, երբ ստեղծագործությունները հետզհետե դառնում են ավելի յուրօրինակ և անհա-

տականացված: Վարպետները գնում են այնպիսի լուծումների, որոնք կարծես թե այլևս չեն 

կրկնվում այլ վայրերում: Այդ շարքից են միանավ եկեղեցու դիմաց՝ բարձր պատվանդանին կողք 

կողքի, կանգնեցված 1259 թ. երկու խաչքարերը՝ 95x235 սմ չափերով (նկ. 8): Հորինվածքները 

բավական նման են. երկու դեպքում էլ արմավազարդերը պսակվում են խաչակիր ձեռքերով: Խա-

չի վերնամասում նռներ են (երկրորդի դեպքում դրանք կոտրված են), քիվերը փոքր-ինչ առաջ 

եկած են և զարդարված հյուսածո քանդակներով: 

Նշված խաչքարերը յուրօրինակ են նրանով, որ իրենց վրա կրում են պատկերագրական ե-

զակի երևույթ՝ խաչատակի աստիճանների և վարդյակի միաժամանակյա առկայություն3: Այս 

երկու խաչքարերը, կանգնեցված լինելով նույն թվականին, միևնույն պատվիրատուի պատվերով 

և, ըստ ամենայնի, նույն վարպետի ձեռամբ, ունենալով շարունակական արձանագրություն՝ 

կրում են խաչքարային հորինվածքի միմյանց բացառող երկու բաղադրիչներ՝ խաչատակի աս-

տիճաններ և վարդյակ: Ճիշտ է, աստիճանները ձախ, իսկ վարդյակը աջ կողմի խաչքարի բա-

ղադրիչ մասերն են, այնուամենայնիվ, կարծում ենք, որ վերոնշյալ նկարագրությունն էլ բավական 

է դրանք իբրև արվեստի մեկ ստեղծագործություն դիտարկելու համար: Հ. Պետրոսյանը, խոսելով 

խաչքարային հորինվածքում վարդյակի և աստիճանների մասին, նշում է, որ Գեղարքունիքում 

փաստված անցումային մի քանի խաչքարերում է միայն, որ վարդյակը և աստիճանաձև պատ-

վանդանները միաժամանակ են պատկերված4: Սակայն վարդյակի չափերի մեծացմանը և հո-

րինվածքում կայուն տեղ զբաղեցնելուն զուգընթաց դրանք դառնում են գրեթե իրար բացառող 

զարդեր և «սովորաբար, որտեղ պատկերվում է աստիճանաձև պատվանդանը, բացակայում է 

վարդյակը և ընդհակառակը»5: Խաչքարային հորինվածքում վարդյակը XII-XIV դդ. արդեն կայուն 

տեղ էր զբաղեցնում, իսկ վերոհիշյալ խաչքարերը հենց այդ ժամանակահատվածի են: 

Ինչպես նկատեցինք, վերջին ստեղծագործություններում խաչակիր ձեռքերի առկայությու-

նը դառնում է բնորոշ Մաքրավանքի խաչքարերին ևս: Ի տարբերություն վերը առանձնացված 

շարքի ստեղծագործությունների, որոնք հիմնականում հենված էին դասական պատկերագրութ-

յան վրա (քիվ, խորան, վարդյակ)՝ այս դեպքում գործ ենք ունենում այլ պատկերագրության հետ: 

Խաչի երկու կողմերում փոքր խաչաքանդակների ի հայտ գալուն կարող էր խթանել «խաչի ինք-

նուրույն ծլարձակելու-բազմանալու գաղափարը» 6 : Դրանք հիմնականում խաչակիր ձեռքերի 

տեսքով էին արվում, որոնք, որպես կանոն, պատկերվում են այնպիսի դիրքով, որ եթե մտովի վե-

րականգնենք խաչեր բռնող կերպարը՝ ապա այն մեզ կներկայանա երեսով դեպի խաչը դարձած 

և ձեռքերին խաչեր բռնած օրանտի դիրքով, ինչը լիովին համապատասխանում է խաչը երկր-

պագողի դիրքին7: Հ. Պետրոսյանը նշում է, որ եզակի դեպքերում է այն պատկերվում հակադիր 

                                                           
1 Խաչքարային մշակույթի դպրոցների մասին առավել մանրամասն տե´ս Варданесова Т., К вопросу об определе-

нии “художественной школы” в культуре хачкаров, «Հայագիտության հարցեր», 2014, № 3, էջ 126-133: 
2 Տե´ս Варданесова Т., Культура Хачкаров Арагацотна и Котайка IX-XVII вв., с. 115-116. 
3 Հոդվածի հեղինակներից Գ. Ասատրյանը քննության է ենթարկել դրանց պատկերագրական առանձնահատկութ-

յունները [տե´ս Ասատրյան Գ., Մաքրավանքի՝ 1259 թվականի երկու խաչքարերի հորինվածքային առանձնահատկու-

թյունները, «Գիտական Արցախ», № 2(5), 2020 (հոդվածը գտնվում է հրատարակման ընթացքում], որոնց այստեղ 

տեսքով, ինչպես, օրինակ, Ջրաշենի XIII-XIV դդ. մի խաչքարում1, իսկ ահա Մաքրավանքի նշված 

բոլոր օրինակներում վերը նշված՝ երեսով դեպի խաչը դարձած դիրքով է: 

Այսպիսով, քննարկված ստեղծագործությունների զգալի մասը, մասնավորապես ամբողջ 

երկայնքով մեծ վարդյակ կրող խաչքարերը, իրենց կառուցվածքային հիմնական առանձնահատ-

կություններով հստակորեն դասվում են «հրազդանյան» տիպի խաչքարերի երկրորդ խմբին։ Այդ 

բնութագրումը, ինչպես նշում է Տ. Վարդանեսովան, չի հանդիպում խաչքարերի «հրազդանյան» 

տիպի խաչքարերի մեծ մասի դեպքում, և հնարավոր է որոշակի ազդեցություն ունենա Արագա-

ծոտնի ոճից։ Սրանք, ի տարբերություն առաջին շարքի խաչքարերի, հիմնականում ունեն թվա-

կիր արձանագրություն։          

 

ՄԱՔՐԱՎԱՆՔԻ XII-XIV ԴԴ. ՆՈՐԱՀԱՅՏ ԽԱՉՔԱՐԵՐԸ 

2018 թ. ՀՀ ԳԱԱ Հնագիտության և ազգագրության ինստիտուտի արշավախումբը (ղեկա-

վար՝ Ավետիս Գրիգորյան) իրականացվող վերականգնման և բարեկարգման աշխատանքներին 

նախընթաց պեղումներ կատարեց Մաքրավանքի համալիրում: Պեղման-մաքրման հիմնական 

աշխատանքներ կատարվեցին գավթի ներսույթում, զույգ եկեղեցիների և գավթի շրջակայքում: 

Բազմաթիվ հնագիտական գտածոների շարքում հայտնաբերվեցին նաև տարբեր դարերով 

թվագրվող տասնյակ տապանաքարեր և խաչքարեր: 

Նորահայտ խաչքարերը ժամանակագրական առումով ընդգրկում են X-XVII դարերը: 

Դրանցից IX-XI դդ. շուրջ մեկ տասնյակից ավելի աշխատանքներ փորձել ենք դասակարգել՝ ըստ 

ոճական և պատկերագրական առանձնահատկությունների2: Ի տարբերություն դրանց՝ XII-XIV 

դդ. նորահայտ ամբողջական խաչքարերը ընդամենը մի քանիսն են, որոնք ներկայացնում ենք 

ստորև. 

Առաջինը գավթի արևմտյան կողմից հայտնաբերված 1219 թ. արձանագիր խաչքարն է (նկ. 

9): Ունի 68x137 սմ չափեր, մոխրագույն բազալտից է: Սա XII-XIV դդ. նորահայտ այն քիչ ստեղ-

ծագործություններից է, որ լիարժեք ամբողջական է: Խաչքարի եզրագոտիները և քիվը հյուսածո 

են: Կենտրոնական խաչի թևերից դեպի վեր ևս երկու փոքր խաչեր են: Խաչքարագործ վարպե-

տը հետաքրքիր լուծում է մշակել խաչքարի ստորին հատվածի համար. խաչը հենված է աստի-

ճանների վրա, որից ծագում են արմավազարդերը: 

Թվակիր արձանագրությամբ երկրորդ նորահայտ խաչքարը, որ գտնվել է նախորդի մոտ, 

ունի 80x150 սմ չափեր (նկ. 10): 1224 թ. այս աշխատանքը ևս մոխրագույն բազալտից է, ստորին 

մասը կոտրված։ Սա Մաքրավանքի` նշված ժամանակահատվածի այն սակավ նմուշներից է, որ 

ստորին հատվածում չի ավարտվում հորինվածքի որևէ ընդգծված բաղադրիչով և միայն խաչա-

կիր ձեռքեր են: Այդ, զարդարուն քիվի և եզրագոտու, հիմնախաչի և խաչաքանդակների թևերի 

ավարտի ու ձեռագրային մյուս նմանությունները հիշեցնում են Մաքրավանքի երկու այլ ստեղծա-

գործություն (նկ. 4, նկ. 6): Նշված հանգամանքը ևս մեզ հուշել է այդ աշխատանքները (նկ. 4, նկ. 

6) թվագրելու XIII դ. առաջին քառորդով: 

Խաչքարային արվեստի ծաղկման շրջափուլի բարձրակետը Մաքրավանքում հորինված-

քային առումով հասնում է մի ստեղծագործությամբ, որի նման երկրորդը  ոչ միայն նորահայտ, 

այլև մինչ պեղումները եղած խաչքարերի շարքում դժվար է գտնել: Այն գտնվել է գավթում և դրա-

նից արևմուտք՝ քառատված վիճակում (նկ. 11)3: Խաչքարն ամբողջությամբ հյուսածո է, անգամ 

ետնախորշում ազատ տարածություններ չկան: Միանգամից աչք են զարնում բուսաերկրաչա-

փական հյուսածո դեկորները: Խաչքարն ունի դասական կառուցվածք` քիվ, խորան, վարդյակ: 

Հսկայական են ստեղծագործության չափերը՝ 112x278 սմ: Քանի որ այս խաչքարի հորինված-

քային լուծումները գրեթե եզակի են Մաքրավանքում, իսկ արձանագրական կամ այլ տվյլաներ 

նրա մասին բացակայում են, կարծում ենք, որ դժվար է հիմնավորել վերջինիս՝ տեղական դպրո-

ցին պատկանելու հանգամանքը: Նմանօրինակ ստեղծագործությունների դեպքում, ինչպես 

նշում է Հ. Պետրոսյանը, ավելի տեղին է խոսել դրանց համահայկական բնույթի մասին, երբ հան-

րաճանաչ վարպետների ստեղծագործությունները հայտնվում էին երկրի տարբեր կողմերում, 

դառնում ընդօրինակման առարկա1: 

Մաքրավանքի XII-XIV դդ. նորահայտ խաչքարերի շարքում կան բեկորներ, որոնց միայն այդ 

հատվածի հորինվածքային լուծումներից անգամ ենթադրելի է նշված դարաշրջանին համապա-

տասխանելը (նկ. 12): Ցավոք, կան նաև բեկորներ, որոնց մի մասի պարագայում դժվար է խոսել 

ստեղծման ժամանակաշրջանի մասին: 

Ամբողջացնելով Մաքրավանքի՝ նշված ժամանակահատվածի նորահայտ ստեղծագոր-

ծությունների մասին պատկերացումները՝ կարող ենք եզրակացնել, որ դրանք բոլորովին նոր լույս 

են սփռում Մաքրավանքի խաչքարային արվեստի վրա: Թեև որոշակի ընդհանրությանը, որ բնո-

րոշ է XII-XIV դդ. Մաքրավանքի ստեղծագործություններին, նրանք Մաքրավանքի խաչքարերի 

շարքում բերեցին նաև պատկերագրական և հորինվածքային նորություններ, ինչպիսիններից է, 

օրինակ, խաչատակի աստիճանների պատկերումը XIII դ. (նկ. 9), ինչը դեռ կարիք ունի հետագա 

մանրակրկիտ ուսումնասիրության։ 

 

ԵԶՐԱԿԱՑՈՒԹՅՈՒՆ 

Մաքրավանքի XII-XIV դդ. խաչքարերի շարքում գերակշիռ են համալիրի գլխավոր եկեղեցու 

կառուցման շրջանի՝ XIII դ. ստեղծագործությունները։ Քննարկված խաչքարերը հորինվածքային 

հարուստ կառուցվածքով և դեկորատիվ մոտիվներով հիմնականում դասվում են Կոտայք-Արա-

գածոտնի դպրոցի «հրազդանյան» տիպի խաչքարերի երկրորդ խմբին։ Դրանց մի մասը դասա-

կան պատկերագրությամբ (քիվ, խորան, վարդյակ) XIII դ. առաջին քառորդով թվագրվող օրինակ-

ներ են, իսկ մյուսներին բնորոշ են հորինվածքային առավել համարձակ լուծումները, խաչակիր 

ձեռքերի պատկերումը, շատ դեպքերում բավականին մեծ վարդյակը և հիմնականում 

թվագրվում են XIII դ. 20-ականների կեսերից մինչև 50-ականները: 

Չնայած ձևերի տեսանելի բազմազանությանը, աշխատանքում փորձեցինք վեր հանել 

Մաքրավանքի XII-XIV դդ. խաչքարերի ողջ բազմազանությունը, որոշակի դասակարգում մտցնել 

դրանց շարքում՝ ցույց տալով, որ խաչքարային արվեստի ծաղկման ժամանակահատվածին բնո-

րոշ գրեթե ողջ ազդեցությունը տարածվել է նաև Մաքրավանքի խաչքարային մշակույթում՝ իր 

բոլոր օրինաչափություններով և առանձնահատկություններով: 

 
 

Гегам Асатрян, Аветис Григорян, ХАЧКАРЫ МАКРАВАНКА (XII-XIV ВВ.). На 

территории комплекса Макраванк в городе Раздан Котайкской области имеются многочис-

ленные хачкары IX-XVII веков, известные ранее и обнаруженные в результате раскопок. В 

статье представлены хачкары периода расцвета хачкарского искусства XII-XIV вв., среди кото-

рых преобладают произведения XIII века периода строительства кафедральной церкви ком-

плекса. 

Хачкары XII-XIV вв. Макраванка относятся ко второй группе хачкаров «разданского» типа 

Котайк-Арагацотнской школы, имеют классическую иконографию, или более смелые вымыш-

ленные решения в изображении руки крестоносцев и большой розетки. 

Хачкары XII-XIV вв. несут на себе отпечаток цветущего периода Макраванка и являются 

важными документами его истории. 
 

Ключевые слова: Макраванк, хачкары XII-XIV вв., иконография, школы мастеров хач-

кара, раскопки, нововыявленные произведения. 

 

Gegham Asatryan, Avetis Grigoryan, THE CROSSTONES OF MAKRAVANK (XII-

XIV CENTURIES). On the territory of Makravank complex located in Hrazdan city of Kotayk re-

gion, there are numerous crosstones of the IX-XVII centuries, previously known and discovered as 

                                                           
1 Տե´ս Պետրոսյան Հ., Խաչքարը. ծագումը, էջ 133: 

a result of excavations. The article presents the crosstones of XII-XIV centuries, the flowering period 

of the crosstones art, among which the works of the XIII century, the period of construction of the 

cathedral church of the complex predominate. 

Crosstones of the XII-XIV centuries of Makravank belong to the second group of "Hrazdan" 

type of the Kotayk-Aragatsotn school, they have classical iconography, or bolder fictional solutions: 

image of the crusader hands and a large rose ornament. 

Crosstones of the XII-XIV centuries bear the stamp of the flourishing period of Makravank and 

are important documents of its history. 
 

Key words: Makravank, crosstones of XII-XIV centuries, iconography, schools of crosstone 

makers, excavations, newly discovered creations. 

